OBRADOIRO ANTONIO FRAGUAS

DE CULTURA POPULAR, HISTORIA LOCAL E MEDIO AMBIENTE 

DO CPI ALFONSO VII DE CALDAS DE REIS.

“Galicia é unha terra moi vella e aínda leva ás costas das xeracións actuais antigos e interesantísimos costumes (Antonio Fraguas, 1990:81)

“ A escola está arredada do campo e da realidade galega. Galicia é campo, inda o mariñeiro é tamén labrego.Hai que integrar o campo e non crear unha disociación nos rapaces entre o entorno e o futuro home que se está a facer na escola” (Xaquín Lorenzo, 1984)

I. NATUREZA, OBXECTIVOS E COLECTIVOS IMPLICADOS NO PROXECTO.

Os mestres D. Antonio Fraguas e Xaquín Lorenzo expresaron ben con estas verbas a necesidade de que os escolantes e os docentes axudemos no rescate e valoración social do patrimonio cultural herdado da tradición que se está perdendo dende mediados do século pasado, sobre todo nas áreas de periferia urbana como a nosa, sometida ó triple influxo “modernizador” de Santiago, Vilagarcía e Pontevedra. O proxecto didáctico que presentamos ten como obxectivo  central o de recuperar a memoria histórica, etno-antropolóxica e cultural das familias que forman a comunidade educativa do CPI Alfonso VII de Caldas de Reis, xa que entendemos que ese patrimonio é a cerna das identidades étnicas e locais e que pode activarse como un recurso para o desenvolvemento económico e o intercambio cultural entre as persoas e os pobos, que teñen nese conxunto de prácticas e saberes aprendidos e transmitidos culturalmente os alicerces da súa identidade e as claves para a súa continuidade social (Fernández Cerviño, 2003)

1. Sobre a natureza e oportunidade do obradoiro.


Os profesores que participamos neste proxecto entendemos a “cultura popular” como un sistema de signos que confire sentido á realidade para moitos colectivos sociais, étnicos ou profesionais, que posibilita as súas relacións sociais e coa natureza, que se transmite xeracionalmente e entre os individuos que a enriquecen coas súas experiencias vitais. Non nos abonda con levar os noso alumnos como espectadores cautivos ós museos porque consideramos que os tempos son chegados de que as xeracións novas se interesen por saber como mudaron as bisbarras de Galicia nos últimos cen anos e axuden a salvagardar a memoria patrimonial desa tradición. Arelamos que sigan o fecundo maxisterio de D. Antonio Fraguas, de Xaquín Lourenzo e demais fundadores do Seminario de Estudos Galegos. A nosa contribución é pequena, só pretende que os escolantes diseccionen e analicen o mundo dos seus avós a escala local e microsocial.


Consideramos que a escola e o museo son ámbitos educativos específicos e complementarios que deben colaborar na recuperación, valoración e difusión do patrimonio cultural que constitúe a memoria social dun pobo (González, 1992; Fernández Cerviño, 2003). A nosa proposta é pois, un intento de “educación patrimonial”; a través dos rapaces queremos chegar ás familias que son os principais axentes de educación patrimonial e fundamentalmente ós avós, que os depositarios da memoria patrimonial local, para interesalos pola recuperación e o estudio do seu pasado colectivo e local.


Queremos que os nosos escolantes aprendan a provocar a rememoración e o intercambio de experiencias, valores e saberes cos habitantes da bisbarra, comezando por escoitar ós seus propios avós diante dunhas fotos familiares ou duns arados vellos. Documentarán así os procesos de maquinización, de cambio agrario e ambiental ou o éxodo laboral das familias e entenderán que a análise da cultura, así entendida, nos achega ás percepcións, experiencias, actuacións e intereses das persoas que viviron nun contexto histórico determinado e por iso se estudan en Lingua e Literatura Galega, as Ciencias Sociais, Naturais e do Medio Ambiente ou as Técnicas de Expresión Plástica. Daquela interesaralles coñecer como actuaron os seus devanceiros, se aceptaron ou rexeitaron as estruturas económicas e sociais ou os procesos de cambio ecolóxico, político ou cultural que lles afectaron na vida cotiá e na reprodución social. Percibirán que esa memoria patrimonial a recuperar pode activarse como un recurso para o desenvolvemento económico e o reforzo da identidade cultural e da cohesión social da poboación que habita o territorio.


Os noso escolantes sentiranse, en definitiva, “labregos ilustrados” como gustaba  definirse D. Antonio Fraguas; condición indispensable para que a comunidade escolar participe no proceso de patrimonialización da memoria como parte esencial da propia identidade cultural fronte á homoxeneización dos medios de comunicación e da globalización neoliberal.

2. Colectivos implicados na realización do proxecto


Centraremos o noso proxecto no patrimonio etnográfico e documental e na memoria de como utilizaron os recursos naturais as casas dos labregos das parroquias de Caldas. A peculiar adaptación económica de cada comunidade ás características ecolóxicas do territorio no que habita, produciu uns saberes concretos que aprenderon e transmitiron no espazo social no que desenvolveron as súas vidas. A memoria oral e documental das familias é parte dese patrimonio cultural porque as experiencias dos nosos maiores ofrecen a manifestación microsocial e local dos procesos de transformación económica e cambios sociais máis amplos que lle afectaron a Galicia ó longo do pasado século XX.


A participación dos alumnos e a implicación das súas familias neste obradoiro permítenos recuperar, inventariar, reproducir para salvagardar e divulgar a documentación de carácter etnohistórico que nos faciliten os habitantes das parroquias de Caldas. Os alumnos realizarán a investigación bibliográfica e de campo. Os pais e familiares valorizarán as lembranzas e os documentos que conserven nas casas e na súa memoria. E os profesores traballaremos moitos contidos impartidos nas diversas materias, como a xeografía física humana e económica e, a evolución histórica das sociedades humanas dende a época moderna ata a actualidade. Os profesores que participan no obradoiro son: Julio Manuel Pérez Fraile (Dto de Artes Plásticas), Carmen González Bachmaier (Dto. De Ciencias Naturais), Manuel Rodríguez Castiñeiras ( Dto. De CC. Sociais) e, Elisa Ces Tarrío (Dto. De Lingua Galega e Literatura).


Desenvolveremos o proxecto con tódolos grupos de alumnos de primeiro e segundo ciclo de E.S.O. que residen en tódalas parroquias do concello de Caldas. Coordinaremos  o seu traballo de recuperación documental durante as sesións de titoría, ademais de dedicarlle unha hora semanal a coordinar os traballos do alumnado e, reunións mensuais para avaliar a marcha do proxecto.

3. Obxectivos xerais e específicos das áreas que participan no obradoiro


Tomamos como obxectivos xerais do noso proxecto algúns dos que puxeron os mestres da Xeración das Irmandades nos Estatutos fundacionais do Seminario de Estudos Galegos, adaptándoos ó entorno escolar e local no que imos traballar.  Pretendemos xa que logo, colaborar na protección, investigación e difusión social do patrimonio cultural galego, incorporar ó Museo do Pobo Galego a documentación ou obxectos de valor histórico que recuperemos e desenvolver unha actividade complementaria na formación dos nosos alumnos sobre o patrimonio natural e cultural da nosa terra.

3.1. Obxectivos do Departamento de Artes Plásticas:

· Percibir e interpretar asa imaxes  e as formas do contorno natural e cultural potenciando a sensibilidade, a memoria visual e a imaxinación do alumno.

· Considerar e apreciar o feito artístico como fonte de goce estético e como parte integrante do patrimonio cultural, contribuíndo activamente ó seu respecto, conservación e mellora, enfatizando as manifestacións propias da cultura galega.

· Aplicar a linguaxe plástica e visual noutras áreas do currículo e en relación coas demais linguaxes buscando o modo máis persoal e expresivo de comunicar.

· Participar en actividades de grupo planificando individual e conxuntamente as fases do proceso para adecualas aos fins que se pretenden acadar. Adoptar actitudes de flexibilidade, solidariedade, tolerancia e interese, superando prexuízos e rexeitando calquera tipo de discriminación.

· Coñecer e aplicar correctamente diversas técnicas e desenvolver destrezas que favorezan e amplíen a capacidade expresiva, valorando o esforzo e o afán de superación que supón o proceso creativo.

· Facer uso dos hábitos adquiridos de observación, atención, precisión, pulcritude, reflexión, análise crítica e revisión nas distintas fases de elaboración dunha obra individual ou colectiva.

3.2. obxectivos do Dto. De Lingua e Literatura galega.

· Que os alumnos coñezan as orixes do galego: os elementos constituíntes do léxico

· Que se interesen pola literatura de tradición oral e demais manifestacións da cultura popular galega que integra os vínculos que se establecen entre a persoa, o territorio, a cultura e a lingua.

· Que identifiquen os fenómenos de contacto da lingua galega con outras linguas.

· Que coñezan o léxico relacionado co territorio, cos seus habitantes e coa natureza da súa zona, entendendo o sentido lóxico do significado etimolóxico desa toponimia.

· Que valoren criticamente os factores políticos, económicos e sociolingüísticos que condicionaron a evolución da lingua e da literatura galega.

· Que consulten diferentes fontes de información, lingüísticas e non lingüísticas, escritas, imaxes e obxectos materiais para realizar traballos de investigación adecuados ó seu nivel.

·  Que entendan a influencia cultural dos diferentes pobos que habitaron a súa comarca, así como os cambios sociopolíticos, económicos, na paisaxe e nos modos de vida da súa comunidade, para que coñezan mellor o seu entorno natural, social e cultural.

3.4 Obxectivos do Dto. De Ciencias Naturais.

· Recoñecer a importancia do medio natural no desenvolvemento social, cultural e histórico dun pobo.

· Espertar a curiosidade e o interese por descubrir os remedios naturais empregados durante xeracións e as súas canles de transmisión cultural

· Estudar de maneira obxectiva os diferentes remedios naturais a fin de determinar os valores terapéuticos reais e as compoñentes rituais.

· Realizar unha determinación taxonómica rigorosa das especies máis empregadas, confeccionando fichas coas descricións botánicas.

· Investigar os usos, preparacións e características da recollida e conservación das plantas medicinais.

· Recoñecer o valor terapéutico das augas termais de Caldas e a súa importancia no desenvolvemento económico e sociocultural da vila

· Coñecer as características específicas das augas caldenses e as propiedades e aplicacións derivadas da súa composición.

· Realizar un seguimento da utilización dos balnearios, tanto no perfil dos usuarios como das épocas do ano.

3.5. Obxectivos do Dto. De Ciencias Sociais:

· Valorar e respectar o patrimonio natural e cultural (histórico, lingüístico, artístico, etc) dos pobos, manifestando actitudes de interese, tolerancia e compromiso coa preservación da diversidade cultural como elemento fornecedor das identidades colectivas e un sentimento positivo de pertenza á galega.

· Identificar e localizar espacial e temporalmente os procesos e acontecementos relevantes na evolución histórica da humanidade, dos pobos de España e de Galicia. Analizando a escala local asa relacións das sociedades humanas cos nichos ecolóxicos que ocuparon historicamente, valorando as consecuencias económicas, sociais, políticas e ambientais das formas de poboamento e de explotación dos recursos naturais.

· Apreciar os dereitos humanos e as liberdades civís e políticas humanas como unha conquista social, potenciando os valores de tolerancia e solidariedade cos pobos, grupos sociais e persoas privadas dos seus dereitos ou dos recursos necesarios para vivir dignamente e disfrutar dunha igualdade real de oportunidades.

· Procurar información verbal, icónica, estática e cartográfica a partir e fontes bibliográficas e primarias, da memoria oral e documentos persoais do seu entorno familiar e local, relacionándoos e aplicando as metodoloxías de investigación básicas das Ciencias Sociais e da Etnografía galega en pequenas investigacións sobre a súa parroquia de orixe ou residencia.

· Realizar viaxes de estudio para que os alumnos coñezan directamente outras realidades, de Galicia e de España, e fomentar a súa participación en congresos nos que expoñan os resultados dos seus traballos de investigación.

Coas actividades programadas neste obradoiro queremos potenciar as actitudes de tolerancia e respecto  dos nosos escolantes polo seu entorno patrimonial e especialmente, polo “outro” que teñen máis preto: seus avós e as persoas deidade ás que lle preguntarán sobre as vivencias e saberes atesourados ó longo da súa vida.

II. ÁMBITO E TEMAS DO PROXECTO.

O obradoiro Antonio Fraguas de cultura popular, historia local e medio ambiente traballará cos alumn@s da ESO, coas súas familias e demais persoas da comunidade educativa do Colexio público Integrado Alfonso VII de Caldas de Reis, que colaboren na recuperación e no estudio de documentos antropolóxicos, etnográficos e de historia social e cultural da súa bisbarra. Centrarémonos nos temas e actividades que expomos de seguido, para que os alumnos se acheguen dun xeito empírico ó seu patrimonio e o perciban como herdanza constituínte destes presente no que eles son a cerna do futuro.

Eixes temáticos da investigación no obradoiro

1. A terra e as xentes:

1.1. O medio físico e a paisaxe nas terras do Umia.

A) Situación, clima, solos e vexetación

B) Os sistemas agrarios

C) As vías de comunicación

1.2. A poboación e o hábitat:

A) Aldeas e parroquias da bisbarra

B) Evolución e distribución da poboación: os movementos migratorios

1.3. A toponimia, hidronimia, zoonimia, léxico das plantas e das xentes.

2. A Historia: a memoria colectiva da tradición

2.1. Os asentamentos prerromanos na bisbarra: investigación bibliográfica e recolleita dos restos toponímicos e no imaxinario popular 

2.2. A Romanización: investigación bibliográfica  e procura de restos arqueolóxicos.

2.3. O románico nas terras do Umia: estudio in situ das igrexas de Santa María de Caldas, Bemil, Saiar e Cesar, elaborando unha ficha coa planta, o alzado e as características arquitectónicas, escultóricas e pictóricas de cada unha.

2.4. Pazos señoriais e casas de labregos na Idade Moderna:

A) Investigación bibliográfica sobre os pazos e a evolución da poboación e dos recursos económicos da bisbarra durante o Antigo Réxime

B) Visita de estudio a algún pazo da bisbarra, no que nos permitan clasificar as plantas e árbores do xardín, elaborando unha ficha de inventario cos fondos da biblioteca e do arquivo, e levantar a planta e o alzado do edificio

C) Investigación bibliográfica e na memoria oral sobre a fin do Antigo Réxime na bisbarra: recolleita de lendas e contos sobre franceses, bandidos e carlistas.

2.5. As transformacións contemporáneas ata mediados do s. XX:

A) Diversificación dos recursos económicos e novos grupos sociais: comercios, pioneros industriais e balnearios na vila

B) ¿Quen mandaba aquí? A competencia de liberais, agrarios,e republicanos polo poder local ata a guerra civil.

C) A memoria dos tempos de medo e fame da longa posguerra e nova onda migratoria dos 1950 e 1960.

3. As familias labregas: as mudanzas na casa e na explotación ó longo do século XX

3.1. As “vellas” casas labregas: materiais, usos e tipoloxía

3.2. Os cultivos da terra e o coidado do gando: dende a mecanización e a especialización produtiva ó abandono das explotacións.

A) Os cambios nos cultivos e a maquinización das explotacións domésticas

B) Viñas e adegas en Godos e Saiar: as mudanzas na viticultura, vinificación e comercialización dos viños ó longo do século XX

C) A facenda da casa: estudaremos o destino do gando criado na casa, as feiras e os tratantes da parroquia de Carracedo por ser a máis gandeira do concello de Caldas

3.3. Os oficios locais: cañeiros, campaneiros de Arcos da Condesa e panadeiros da vila

3.4. Lembranzas dun mundo esquecido no que os avós eran nenos:

A) Mestres e escolas: entrevistas a mestres xubilados da bisbarra e recuperación de libros e material escolar

B) Os xogos da infancia.

C) Os traballos dos nenos: axuda na veiga e na casa

D) A mocidade: transgresión e noivado.

3.5. Mulleres e condición feminina na sociedade rural:

A) Invisibilidade social e pluriactividade familiar: os traballos reprodutivos das mulleres na casa e na explotación familiar.

B) Os oficios femininos: criadas nas casas e nos balnearios da vila.

C) A mantenza: as receitas e acontecementos sociais da gastronomía tradicional

D) As expectativas de vida/ante o ciclo de vida: noivado, casamento e maternidade.

3.6. A emigración a América: un estudo das causas, obxectivos e consecuencias dende as cartas e fotos familiares. A súa influencia na arquitectura e na vexetación local.

4. O patrimonio cultural de Caldas de Reis

4.1. O patrimonio material das casas e aldeas

A) Casas, moblaxe, vestidos, mantenza e apeiros agrarios

B) Os restos de (proto)industrias locais: estudio etnolóxico de catalogación e documentación dos muíños do Umia dende Caldas ata a central hidroeléctrica de Segade

C) A imaxe do pasado: fotografías familiares traídas polos alumnos e arquivos privados dos fotógrafos da vila (Maño e Daguerre)

D) As manifestacións materiais da Fé: localización e catalogación dos cruceiros, petos de ánimas, ermidas e romaxes das parroquias de Caldas de Reis.

4.2. Os saberes da medicina popular: as plantas e as augas que sanan as xentes e o gando.

4.3. A cultura inmaterial.

A) A toponimia e a microtoponimia das parroquias de Caldas

B) Recolleita folclórica de cancións, refráns, lendas, contos, adiviñas e romances sobre os vivos e os mortos.

C) O alcumario popular e os seus contextos sociais e relacionais: os alcumes xerais, xeográficos ou sectoriais.

4.4. As festas e o tempo de lecer:

A) Festas do ciclo agrario e profanas: entroidos, fiadeiros, mallas, vendimas, esfollas, magostos, matanza do porco.

B) As festividades da Igrexa e a relixiosidade popular: a advocación dos santos das igrexas e capelas das parroquias

C) Outras formas e espazos de sociabilidade nas aldeas e na vila. Airas, fornos, carballeiras, alamedas, balnearios.

III TEMPORALIZACIÓN E METODOLOXÍA DAS ACTIVIDADE DO OBRADOIRO.

Organizamos as actividades de investigación bibliográfica arquivística e de campo que propomos neste obradoiro en tres fases, que botaremos a andar nos dous meses finais destes primeiro trimestre, para desenvolvelo fundamentalmente ó longo do segundo e elaborar a presentación do material recuperado e dos resultados nos primeiros meses do terceiro. Sintetizámolas no cadro que segue:

	Cuadro 3: PLANIFICACIÓN TEMPORAL DAS ACTIVIDADES DO OBRADOIRO

	FASES
	ACTIVIDADES
	PARTICIPANTES
	RECURSOS

	1ª : NOVIEMBRE E DECEMBRO DO 2003
	Motivación do alumnado: explicación dos obxectivos do proxecto e reparto das fichas de campo, organización dos grupos de traballo por aldeas e parroquias
	Os alumnos, as súas familias, veciños e profesores
	Material funxible e bibliográfico

	2ª: XANEIRO A MARZO DE 2004
	Documentación etnohistórica dos bens localizados: fotografado, gravación de informacións orais, levantamento de plantas e alzados dos edificios
	Profesores, alumnos, avós e veciños
	Cámara dixital e gravadoras

	3ª: ABRIL E MAIO 2004
	Clasificación e informatización da documentación. Elaboración de informes e conclusións
	Profesores e alumnos
	Ordenadores


